
   Аптекăра

   Аркадий Русаков | Сăвă

   Ват çын аптекăна пырсассăн

Рецепт кăтартрĕ те, иртсе

Вырнаçрĕ шăппăн, питĕ ырнăн

Тенкел çине пĕр кĕтессе.



Çав самантрах хĕрсем пĕр ушкăн,

Килсе кĕрсе, фармацевтран

Ыйтма пуçларĕç: «Пар хăрушă

Чиртен эмел, аппа, СПИДран».



Çăмăлттайла хăйсем тумланнă,

Кĕпи-тумтирĕ — ярханах,

Питне-куçне сăрпа варланă,

Çӳç те çуман пуль тахçанах.



Сăмах переççĕ питĕ шухă:

«Пар хăть пĕрер презерватив.

Чир çаклатма çук кăмăл-шухăш,

Тата... ан пултăрччĕ ачи».



Темех пулман пек тыткаларĕ

Çакна илтсен те фармацевт.

Ăнлантарма тӳрех пуçларĕ

Юххасене СПИДран «рецепт».



Ахăлтатса лешсем итлеççĕ,

Шăв-шав тăрать аптекăра,

Презерватив хĕве чикеççĕ...

Мăкăртатать мучи ăшра:



«Эпир те ĕлĕк пулнă çамрăк,

Анчах асман кун пек нихçан...»

Чăтсан-чăтсан хытах каларĕ:

«Кăшт вăтанасчĕ ват çынран»!

  